Esta exposición enmárcase dentro das “XORNADAS DE SENSIBILIZACIÓN CARA ÁS PERSOAS CON DISCAPACIDADE: DIÁLOGOS COA DISCAPACIDADE”, iniciativa conxunta da Fundación Menela (constituída en 1989, e que ten como obxecto fundacional a promoción e asistencia en todo os aspectos ás persoas con discapacidade especialmente ás persoas con Autismo, a través de programas asistenciais, de promoción social, de inserción laboral e de formación),  e a Universidade de Vigo, que conta con importantes apoios nos eidos da cultura, ás principais entidade do sector e da administración pública galega, tanto local como autonómica. A realización das actividades artísticas e de divulgación planeadas permitirá presentar a estudantes, profesionais, voluntarios e sociedade en xeral, o traballo das persoas comunmente cualificadas como "discapacitadas" en aspectos aparentemente tan alleos e de difícil acceso como poden ser a interpretación musical ou a creación plástica. Dar a coñecer a produción artística de diversas persoas con discapacidade dun xeito dinámico e atractivo para calquera tipo de público, cunha visión positivista que amosa dende distintas ópticas como son e como interpretan a realidade as persoas con autismo. Esta  mensaxe vai dirixida especialmente á comunidade universitaria, o que lle dá ao proxecto un carácter de transformación social e de futuro. 

As xornadas teñen por obxecto a abordaxe de temas como: Educación e diversidade; Experiencias de integración sociocultural e laboral das persoas con discapacidade así como: Discapacidade psíquica e deporte. 

As xornadas de sensibilización cara ás persoas con discapacidade, celbraranse no outono de 2008 nos Campus de Vigo, Ourense e Pontevedra. Os obxectivos son: 

Difundir e dar a coñecer á sociedade os traballos de diversos colectivos de persoas con discapacidade nun ámbito a miúdo tan restrinxido como é o da produción artística. 

Sensibilizar e concienciar á comunidade universitaria e sociedade en xeral da adaptabilidade aos contornos cambiantes, da flexibilidade e a aceptación da discapacidade como un estado do individuo, non como unha marca persoal, e do concepto de Responsabilidade Social como algo que nos incumbe a cada un de nós, non como algo alleo.

Captación de persoas susceptibles de participar como voluntarios e como profesionais en proxectos sociais, nos primeiros estadios dos seus procesos formativos.

Analizar, xunto aos seus principais protagonistas, as liñas de traballo que se están a desenvolver na actualidade dende as entidades do sector e a administración, co fin de anticipar tendencias futuras.

As xornadas pretenden motivar dunha maneira práctica actitudes cara á discapacidade mediante actividades culturais e xornadas de traballo en mesas redondas, onde os participantes poidan discutir sobre diversas temáticas relacionadas coa proposta principal.

Do mesmo xeito, exporanse boas prácticas de entidades do sector que teñen realizado experiencias con éxito nalgún dos ámbitos/temáticas de actuación das xornadas, co obxecto de espertar inquedanzas nesa dirección así como estimular a incorporación dos asistentes aos programas sociais.

“XORNADAS DE SENSIBILIZACIÓN CARA ÁS PERSOAS CON DISCAPACIDADE: DIÁLOGOS COA DISCAPACIDADE”

Co nexo común de dar a coñecer o mundo da discapacidade a través da arte, están programadas tres actividades culturais complementarias, que se realizarán na cidade de Vigo no mes de setembro.

1. Día 9 de setembro ás 19.00 h. Inauguración da exposición: Exposición Internacional de Arte de Persoas con Autismo "Diálogos en Cor", na Casa Galega da Cultura, praza da Princesa nº 2, Vigo.  Laura Esteban, comisaria da exposición, pronunciará unha conferencia sobre: Arte e Autismo na Sala de Conferencias do Centro Social Caixanova, de Vigo, ás 20:00 h.

2. Proxección Cinematográfica. O día 10 de setembro, ás 20:00 h, no auditorio do Centro Social Caixanova de Vigo terá lugar a proxección do filme: Marathón de Yoon-Chul Jeong, (Corea do Sur) no que se aborde a temática dun rapaz con autismo de vinte anos, que se adestra para ver cumprido o seu sono de participar nunha auténtica Marathón. Presentará a película: Uxía Blanco, actriz.

3. Concerto de Música. Como colofón aos actos culturais celebrados ao longo da semana, está previsto un concerto festivo a cargo da Orquestra CASTRO NAVÁS -Fundación Menela, composta por usuarios/as e profesionais do Centro de Día e Residencial CASTRO NAVÁS. No concerto colaboraran orquestra(s) do propio Conservatorio de Música de Vigo e será presentado polo Director do Conservatorio Superior de Música de Vigo, D. Roberto Relova.

O concerto será o día 11 de setembro 2008, e terá lugar no Auditorio do citado Conservatorio Superior de Música de Vigo ás 20:00 h.

As actividades técnico-divulgativas, terán lugar os días 7, 8 de outubro e 19 de novembro 2008, consistentes en diversas conferencias e mesas redondas a celebrar nos tres Campus da Universidade de Vigo, Ourense e Pontevedra.

1.  Xornada de conferencias e mesa redonda. “Educación e diversidade” na facultade de Ciencias da Educación do Campus de Ourense a celebrar o día 7 de outubro.
2.  Xornada sobre: “Experiencias de integración sociocultural e laboral das persoas con discapacidade” no Campus de Vigo o día 8 de outubro 2008.

3. Xornada sobre: “Discapacidade psíquica e deporte”, no Campus de Pontevedra o día 19 de novembro 2008. Constará dunha primeira parte na que distintas entidades de Galiza e Portugal presentarán as súas experiencias e mellores prácticas no eido da integración social, educativa e laboral de persoas con discapacidade. Tras un breve descanso, terá lugar unha mesa redonda na que se abordarán aqueles aspectos máis interesantes do Anteproxecto da Lei Galega de Servizos Sociais. Neste acto cóntase coa presenza da Secretaria Xeral do Benestar, Da María Xesús Lago.

